
E cose mai, per die, poiva aspettâse

Donna libera e ricca comme lê,

Ch’a voiva, benchè vegia, ancon demoase

Un pö co-ô mondo senza perde ô Çê,

Manezzâ da un economo capaçe

De fâse in tutto onô co-ô so mestê,

E da un dottô, do quæ no gh’ëa l’eguale

Pe transigge co-a lezze e co-a morale?

Cose a poiva aspettâse da-ô regïo

De duî, che (fêua da sola differenza

Che ô præve forse ô l’ëa un pittin ciù instruio

Ne-i canoni e ne-i caxi de coscenza,

E un pö ciù grasso e in cea ciù colorio

In grazia da virtù da continenza)

De tendenze, de mascime, d’umô,

De carattere ëan scimili fra lô?

Aveivan l’un e l'atro inclinazion

Eguale all’ambizion e all’interesse;

E in punto d’interesse e d’ambizion

De tutti duî e mascime ëan e stesse,

D’ammiâ de no mai perde l’occaxion

Che promozioin ô[sic] guagni a promettesse;

Come alzâse e avanzâse fan insemme

Due äe l’oxello, e ô gôsso un pâ de remme.

Ean tutti duî d’umô non differente

Da un tempo sempre bello e sempre sën;

Comme l’è un ommo allegro abitualmente

Perchè i affari ghe van sempre ben;

Ma che però da ipocrita prudente

O se mostra modesto e ô so conten,

Pe sarvâse ô concetto e l’apparenza

D’attribuî solo tutto ä Provvidenza.

